Հիմնավորում
«Ռադիոակտիվ նյութերի եւ ռադիոակտիվ նյութեր պարունակող սարքերի ֆիզիկական պաշտպանության կանոնները հաստատելու մասին» ՀՀ կառավարության որոշման նախագծի
1. Իրավական ակտի անհրաժեշտությունը (նպատակը)
Իրավական ակտի ընդունումը  պայմանավորված է ռադիոակտիվ աղբյուրների ֆիզիկական պաշտպանության հետ կապված իրավահարաբերությունների կարգավորման անհրաժեշտությամբ:

ՀՀ-ում գործում են  միջուկային նյութերի եւ Հայկական ատոմային էլեկտրակայանի ֆիզիկական պաշտպանությունը կարգավորող իրավական ակտեր (ՀՀ կառավարության որոշումներ), մինչդեռ ռադիոակտիվ աղբյուրների ֆիզիկական պաշտպանության քաղաքականության մշակումը եւ կարգավորող պահանջների սահմանումը արդիական է, հաշվի առնելով դրանց հետ կապված ռիսկերը, մասնավորապես` ռադիոակտիվ նյութերի անօրինական շրջանառությունը, ռադիոակտիվ նյութերի  հնարավոր վնասարարությունը եւ այլն:
1.1. Կարգավորման հարաբերությունների ներկա վիճակը եւ առկա խնդիրները
Ներկայումս Հայաստանի Հանրապետությունում ռադիոակտիվ աղբյուրների ֆիզիկական պաշտպանության հետ կապված հարաբերությունները կարգավորող իրավական ակտեր չկան:
1.2. Առկա խնդիրների առաջարկվող լուծումները 

Վերոհիշյալ որոշման ընդունմամբ կսահմանվեն ռադիոակտիվ աղբյուրների ֆիզիկական պաշտպանության համակարգին ներկայացվող պահանջները, ֆիզիկական պաշտպանության մակարդակներն ըստ նախագծային սպառնալիքի գնահատման, եւ դրանց հետ կապված միջադեպերին հակազդելու եւ կարգավորման ենթակա այլ հարցեր:
Նախագիծը մշակվել է Ատոմային էներգիայի միջազգային գործակալության (ԱԷՄԳ) անվտանգության հետեւյալ ստանդարտների հիման վրա՝ Ռադիոակտիվ աղբյուրների պահպանությունը (Security of radioactive sources) N 11, Ռադիոակտիվ  նյութերի ու հարակից տեղակայանքների վերաբերյալ միջուկային պահպանության առաջարկները (Nuclear security reccomendations on radioactive material and associated facilities) N 14:

2. Կարգավորման առարկան 

 Առաջարկվող որոշմամբ կկարգավորվեն ռադիոակտիվ աղբյուրների ֆիզիկական պաշտպանության նկատմամբ պահանջները՝ կանխելու ռադիոակտիվ նյութերի անօրինական շրջանառությունը, նվազեցնելու դրանց հափշտակության կամ այլ անօրինական տիրապետման հետ կապված հնարավոր վտանգները: 
3. Իրավական ակտի կիրառման արդյունքում ակնկալվող արդյունքը

Որոշման ընդունմամբ կկարգավորվեն ռադիոակտիվ նյութերի եւ ռադիոակտիվ նյութեր պարունակող սարքերի ֆիզիկական պաշտպանության հետ կապված հարաբերությունները՝ ԱԷՄԳ վերոհիշյալ ստանդարտների պահանջներին համապատասխան:
